
Redaksioneel

In die Skriflig is 'n algemene teologiese blad in die sin dat artikels uit
die wye spektrum van die teologie in die blad verskyn. Hierdie
uitgawe bevat drie artikels uit die Bybelwetenskappe, twee uit die
veld van Praktiese Teologie en een uit die Kerkwetenskappe.

Die artikels oor Ou- en Nuwe-Testamentiese stof handel oor drie
verskillende tekstipes:

Francois Viljoen (p. 403) gaan na hoe Jesus in die Pauliniese
briewe beskryf word, aangesien talle navorsers oordeel dat die
voorstelling wat Paulus van die verhoogde Christus maak, nie
strook met dit wat opgeteken is in die Evangeliebeskrywings oor
Jesus se aardse bestaan nie.

In die tweede artikel uit die Bybelwetenskappe besin Danie
O’Kennedy oor God se teenwoordigheid soos dit in die bekende
hoofstuk oor die inwyding van die tempel (1 Konings 8) na vore
kom (p. 477). Die artikel maak gebruik van insigte van die literér-
historiese en redaksie-historiese kritiek. Die outeur se vertrekpunt
is dat daar nie net een skrywer was nie, maar waarskynlik 'n
aantal skrywers/redaktors (na Salomo), elk met 'n eie historiese
konteks. Alle skrywers/redaktors het op 'n bepaalde manier oor
God gedink op grond van wat hulle in hulle verskillende historiese
omstandighede ervaar het. Die spesifieke perikoop onder
bespreking is die neerslag van hierdie menslike nadenke oor
God.

Jaco Coetzee en Hans van Deventer fokus op die finale vorm
van die teks en stel ondersoek in of 'n sentrale begrip in die Ou-
Testamentiese wysheidsliteratuur aangetoon kan word (p. 497).
Die artikel lewer dus 'n bydrae tot die Openbaringsgeskiedenis
van die Ou Testament (Ou-Testamentiese teologie). Die outeurs
kom tot die gevolgtrekking dat die begrip “die vrees van die Here”
wel 'n belangrike begrip in die genoemde corpus is.

Die twee artikels uit die veld van Praktiese Teologie moet saam
gelees word, omdat dit verbandhoudende aspekte behandel. Die
artikels sluit aan by en is van groot waarde vir die kerklike



bedieningspraktyk. In feitlik elke gemeente word een of albei
verskynsels wat bespreek word, een of ander tyd aangetref.

Cassie Venter gaan in op die probleem van die predikant wat
deur sy gesindheid en optrede gemeentelede emosioneel
verwond (p. 429). Die artikel besin onder andere oor same-
lewingstendense en persoonlikheidsdisfunksies wat aanleiding
kan gee dat die bedienaar wat sy gemeente moet versorg, deur
sy optrede emosionele wonde toedien. Die artikel gee ook riglyne
hoe die probleem in die opleiding van predikante en in die praxis
van gemeentebediening die hoof gebied kan word.

Francois Kruger is mede-outeur (saam met Cassie Venter) van
'n aanvullende en verbandhoudende artikel, waarin die teen-
oorgestelde proses in oénskou geneem word, naamlik die
predikant wat emosioneel verwond word (p. 477). Soos by die
vorige artikel word na die persoonlikheidsprofiel van 'n tipiese
verwonder gekyk en hoe die probleem binne die geloofs- en
liefdesgemeenskap van die kerk hanteer kan word.

Nico Vorster se artikel besin oor hoe die kerk as instelling sy
profetiese taak binne die konteks van die nuwe bedeling in Suid-
Afrika moet vervul (p. 517). Die kerk se getuienistaak in diens van
God se koninkryk word dus onder die loep geneem. Die outeur
oordeel dat reformatoriese kerke in Suid-Afrika betrokke moet
raak by die wetgewende prosesse in die land deur 'n
gereformeerde ekumeniese moniteringsliggaam tot stand te
bring.

Die redaksie van In die Skriflig het onlangs 'n verandering in sy
interne  werkwyse aangebring. Redaksielede sal voortaan as
subredakteurs vir bepaalde vakgebiede funksioneer. Sodoende
word kundigheid beter benut en kan die deurvioei van artikels
bespoedig word. Die effek van hierdie verandering sal in die
volgende uitgawe gereflekteer word.

